
68.  
 
 

[Augsburg], 9. November 1553 
 
An Johannes Oporinus 
 
UB Basel, Fr. Gr. I 11, fol. 180r. 
Steinmann Nr. 674. 
 
S. P. D. Etsi tibi nuper bis, semel breuiter, iterum copiose scripsi: tamen cum D. Ioannes 
Birlius amicissimus meus iter ad vos haberet, rogaui, vt te adiret ac cognosceret, quid de 
Demosthene statuisses. Conuenisse inter nos, vt quinque tomis, eadem forma qua Isocrates 
excuderetur, meminisse te credo. quam rationem si iam sequeris, bene est. Sin nondum 
cepisti, et sumptus reformidas, facile patiar graeca et Vlpianum a te omitti, aut graeca simul et 
latina cum Vlpiano excudi in folio, quod minore propè sumptu fore credo, quam si in tot 
partes digeratur. Sed haec tui consilĳ erunt. meum votum hoc est, vt recognitio mea ante 
aliorum qui nescio quid magni pollicentur, conuersiones, quamprimum excudatur. De Isocrate 
nunc ita securo animo sum, vt facile patiar quamuis praestare aliquid luculentius. Effice 
quaeso, quantum potes, ne me Demosthenes solicitet. Ego, etsi propter turbas temporum 
affirmare nihil possum, tamen nescio quam spem concepi, opus fore vendibile cum lucro tuo 
non paruo et fructu studiosorum. Nam ad me nihil redit emolumenti praeter gratiarum 
actionem ab amicis, et qualemcunque diligentiae meae commendationem. Constat mihi iam 
Isocrates a te donatus vltra 20 Ioachimicos, quos amanuensibus, pro vectura item et 
compactoribus dedi, sed obolum a nemine accepi praeter inauratam D. Adolphi Occonis 
imaginem, neque vllum spero, et tamen hoc tuum munus nolim centum Ioachimicis 
commutatum. Quam diuitem me fore censes, vbi Demosthenem Isocrati adiunxeris? Equidem 
me Craesi opes vincere putabo, quae si mihi nunc essent, facile tibi persuaderem, vt rebus 
omnibus relictis huic vni operi vacares. sed nihil a te cupio nedum peto, quod tibi plus obesse 
quam mihi prodesse possit. Vale. 5 idus Nouembris Anno 1553. 
 

Hiero[nymus] Wolfius 
Tuus. 




